
Hanes Y Pasg: 

 (Cofiwch bod croeso i chi addasu’r geiriau a’r dafodiaith i’ch siwtio )

[Mae’r clip ffilm sy’n cyd-fynd â’r sgript yn para am 4.24 munud. Mae’n rhoi crynodeb o fywyd Iesu ar y ddaear, ei groeshoelio, ei farwolaeth ar y groes a’i atgyfodiad. Bydd angen sgrin ac offer sain effeithiol.]

· Mae yna rhai dyddiadau pwysig sy’n aros yn y cof am byth. Mae rhai pobl yn galw hyn yn, ‘the J.F.K moment’. J.F.K. oedd John F. Kennedy, Arlywydd ifanc, golygus ac enwog America yn y 1960au. Ond, ar 22ain o Dachwedd 1963 cafodd ei saethu’n farw yn Dallas, Texas. Roedd pobl wedi eu syfrdanu. Mae pawb oedd yn fyw yr adeg hynny yn cofio’n union ble roedden nhw pan glywson nhw’r newyddion am farwolaeth erchyll JFK.

· Bu farw y Dywysoges Diana ar 31ain o Awst 1997. Mae pawb oedd yn fyw yr adeg hynny yn cofio’n union ble roedden nhw pan glywson nhw’r newyddion am farwolaeth erchyll Diana mewn damwain car.

· Mae’r dyddiad 9/11 yn dod a’r Twin Towers yn Efrog Newydd yn syth i’n meddyliau, wrth i ni gofio am y gyflafan erchyll a ddigwyddodd yno ar yr 11eg o Fedi, 2001.
· Mae yna ddyddiadau eraill sy wedi eu serio ar gof ein cenedl ni: Aberfan, Hydref 21ain 1966; Senghennydd, 14eg Hydref 1913 a marwolaeth Llywelyn ein Llyw Olaf, Rhagfyr 11eg, 1282. 
· Mae hi’n adeg y Pasg. Mae dydd Gwener y Groglith, pan fu farw Iesu, a Sul y Pasg, pan ddaeth yn ôl yn fyw, yn ddyddiau holl bwysig i Gristnogion ar draws y byd.
· Dyma glip ffilm sy’n dangos yr hanes [dangos y clip ffilm].

· Mae Cristnogion yn cofio marwolaeth Iesu ar ddydd Gwener y Groglith. Mae’r dyddiad yn aros yn eu cof. Ond, yn fwy pwysig efallai, mae Cristnogion yn dathlu wrth gofio’r dydd daeth Iesu yn ôl yn fyw – sef Sul y Pasg.
· Atgyfododd Iesu ar y trydydd dydd, ar y dydd Sul. Dangosodd ei hun i dros 500 o bobl gwahanol. Roedd yna gannoedd o lygaid -dystion oedd yn gallu dweud yn hyderus bod Iesu Grist yn fyw.

· Amser i ddathlu ydy’r Pasg i Gristnogion. Dyma eiriau hyderus Paul yn ei lythyr at y Rhufeiniaid:
Dw i'n hollol sicr fod dim byd yn gallu'n gwahanu ni oddi wrth ei gariad e.

Dydy marwolaeth ddim yn gallu, na'r un profiad gawn ni mewn bywyd chwaith. 
Dim byd ym mhellteroedd eitha'r gofod nac yn nyfnderoedd y ddaear! 
Na, does dim yn y bydysawd yma greodd Duw yn gallu'n gwahanu ni oddi wrth gariad Duw yn ein Harglwydd ni, y Meseia Iesu!
· Gweddïwn: Ein Tad, diolch i ti am dy gariad. Fel rydyn ni’n darllen yn Ioan 3, adnod 16, rwyt ti wedi caru'r byd cymaint nes i ti roi dy unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. Helpa ni i gofio am aberth Iesu ar y groes, ac helpa ni i ddathlu ei atgyfodiad. Amen.

